
KIMYO SANOATI KORXONALARIDA AYLANMA KAPITALNI SAMARALI 

BOSHQARISH ORQALI MOLIYAVIY BARQARORLIKNI OSHIRISH YO‘LLARI  

Annotatsiya. Mazkur maqolada kimyo sanoati korxonalarida aylanma kapitalni samarali 

boshqarish orqali moliyaviy barqarorlikni oshirish masalalari tadqiq etiladi. Kimyo sanoatida 

ishlab chiqarishning uzluksizligi xomashyo zaxiralari, debitorlik qarzlari va pul mablag‘larining 

holatiga bog‘liq bo‘lib, ularni oqilona boshqarish korxonaning likvidligi hamda to‘lov 

qobiliyatiga bevosita ta’sir ko‘rsatadi. Maqolada aylanma kapitalning tarkibiy unsurlari, ulardan 

foydalanishdagi muammolar va moliyaviy barqarorlikka ta’sir etuvchi omillar yoritilgan. 

Xususan, mablag‘larning zaxiralarda ortiqcha band bo‘lib qolishi, debitorlik qarzlarining sekin 

aylanishi va qisqa muddatli majburiyatlarning ortishi bilan bog‘liq moliyaviy xavflar ko‘rib 

chiqilgan. Tadqiqotda pul aylanish davrini qisqartirish, zaxiralarni maqbullashtirish hamda 

debitorlik va kreditorlik qarzlari o‘rtasidagi muvozanatni ta’minlash yo‘nalishlariga e’tibor 

qaratilgan. Aylanma kapitalni samarali boshqarish kimyo sanoati korxonalarining moliyaviy 

barqarorligini mustahkamlash va uzoq muddatli rivojlanishini ta’minlashning muhim omili 

sifatida baholanadi. 

Kalit so‘zlar: Kalit so‘zlar: kimyo sanoati korxonalari, aylanma kapital, moliyaviy 

barqarorlik, aylanma mablag‘lar, likvidlik, to‘lov qobiliyati, debitorlik qarzlari, kreditorlik 

qarzlari, ishlab chiqarish zaxiralari, pul oqimlari, pul mablag‘larining aylanish davri, aylanma 

kapitalni boshqarish samaradorligi. 

 

ПУТИ ПОВЫШЕНИЯ ФИНАНСОВОЙ УСТОЙЧИВОСТИ ПРЕДПРИЯТИЙ 

ХИМИЧЕСКОЙ ПРОМЫШЛЕННОСТИ ПОСРЕДСТВОМ ЭФФЕКТИВНОГО 

УПРАВЛЕНИЯ ОБОРОТНЫМ КАПИТАЛОМ 

 

Алиев Маьруф Комилжон угли 

PhD, доцент кафедры экономики Университета  

информационных технологий и менеджмента 

E-mail: marufaliyev5955@gmail.com 

Аннотация. В статье исследуются вопросы повышения финансовой устойчивости 

предприятий химической промышленности посредством эффективного управления 

оборотным капиталом. Непрерывность производственных процессов в химической 

промышленности во многом зависит от состояния запасов сырья, дебиторской 

задолженности и денежных средств, рациональное управление которыми 

непосредственно влияет на ликвидность и платежеспособность предприятия. 

Рассматриваются основные элементы оборотного капитала, проблемы эффективности 

его использования и факторы, влияющие на финансовую устойчивость. Особое внимание 

уделяется финансовым рискам, связанным с чрезмерным отвлечением средств в запасы, 

замедлением оборачиваемости дебиторской задолженности и увеличением 

краткосрочных обязательств. В исследовании рассматриваются направления сокращения 

денежного операционного цикла, оптимизации запасов и обеспечения сбалансированности 

дебиторской и кредиторской задолженности. Эффективное управление оборотным 

капиталом рассматривается как важный фактор укрепления финансовой устойчивости 

предприятий химической промышленности и обеспечения их долгосрочного развития. 

WAYS TO IMPROVE THE FINANCIAL STABILITY OF CHEMICAL INDUSTRY 

ENTERPRISES THROUGH EFFECTIVE WORKING CAPITAL MANAGEMENT 

Abstract. This article examines ways to improve the financial stability of chemical industry 

enterprises through effective working capital management. The continuity of production processes 

in the chemical industry largely depends on the availability of raw material inventories, the level 

of accounts receivable, and cash resources. Their efficient management directly affects the 

liquidity and solvency of enterprises. The article explores the main components of working capital, 

challenges associated with its efficient utilization, and factors influencing financial stability. 

Particular attention is paid to financial risks arising from excessive funds tied up in inventories, 

slow turnover of accounts receivable, and increasing short-term liabilities. The study examines 

approaches to shortening the cash conversion cycle, optimizing inventory levels, and maintaining 

a balance between accounts receivable and accounts payable. Effective working capital 

management is considered an important factor in strengthening the financial stability of chemical 

industry enterprises and ensuring their long-term development. 

Key words: chemical industry enterprises, working capital, financial stability, current 

assets, liquidity, solvency, accounts receivable, accounts payable, inventories, cash flows, cash 

conversion cycle, working capital management efficiency. 

 

Kirish 

O‘zbekiston iqtisodiyotida kimyo sanoatining rivojlanishi ishlab chiqarish quvvatlarini 

kengaytirish, yangi texnologiyalarni joriy etish va korxonalarning moliyaviy imkoniyatlarini 

mustahkamlash bilan chambarchas bog‘liq. So‘nggi yillarda tarmoqqa yo‘naltirilayotgan 

investitsiyalar hajmi ortib borayotgan bo‘lsa-da, ishlab chiqarish xarajatlarining yuqoriligi, 

xomashyo zaxiralariga katta miqdorda mablag‘ jalb qilinishi va joriy majburiyatlarni 

moliyalashtirish zarurati aylanma kapitalni samarali boshqarish masalasini yanada 

dolzarblashtirmoqda. Ayniqsa, kimyo sanoatida ishlab chiqarish siklining davomiyligi va moddiy 

resurslarga bo‘lgan ehtiyoj korxonalarning likvidligi hamda to‘lov qobiliyatiga sezilarli ta’sir 

ko‘rsatadi. 

Rasmiy ma’lumotlarga ko‘ra, so‘nggi yillarda O‘zbekiston kimyo sanoatiga 8,3 milliard 

AQSh dollari miqdorida investitsiya kiritilib, 87 ta yirik ishlab chiqarish quvvati ishga tushirilgan. 

Shunga qaramay, so‘nggi to‘qqiz yilda respublika sanoatining o‘rtacha yillik o‘sishi 6,3 foizni 

tashkil etgan bir paytda, kimyo sanoatida ushbu ko‘rsatkich 3 foizga ham yetmagan [1].  

Bu holat tarmoqda ishlab chiqarish salohiyatini kengaytirish bilan bir qatorda mavjud 

moliyaviy resurslardan foydalanish samaradorligini oshirish zarurligini ko‘rsatadi. 

Kimyo sanoati korxonalarida aylanma kapitalning yetarli bo‘lishi ishlab chiqarish 

uzluksizligini ta’minlasa, uning zaxiralar va debitorlik qarzlarida ortiqcha band bo‘lib qolishi 

mablag‘lar aylanishini sekinlashtiradi. Natijada qisqa muddatli moliyalashtirishga ehtiyoj ortib, 

korxonaning moliyaviy barqarorligiga salbiy ta’sir ko‘rsatishi mumkin. Shu jihatdan aylanma 

kapital tarkibini maqbullashtirish, pul mablag‘larining aylanish davrini qisqartirish hamda 

debitorlik va kreditorlik qarzlarini muvofiqlashtirib boshqarish muhim ahamiyat kasb etadi. 

Tadqiqotning maqsadi kimyo sanoati korxonalarida aylanma kapitalni boshqarishning 

moliyaviy barqarorlikka ta’sirini o‘rganish hamda undan foydalanish samaradorligini oshirishga 

qaratilgan ilmiy-amaliy takliflarni ishlab chiqishdan iborat. 

 

Adabiyotlar sharhi 

Aylanma kapitalni boshqarish va uning korxonalar moliyaviy barqarorligiga ta’siri 

korporativ moliya sohasidagi tadqiqotlarda muhim o‘rin egallaydi. Bu borada shakllangan ilmiy 

qarashlarning aksariyati aylanma mablag‘larning aylanish tezligi, debitorlik va kreditorlik 

qarzlari, ishlab chiqarish zaxiralari hamda korxona rentabelligi o‘rtasidagi bog‘liqlikni 

o‘rganishga qaratilgan. Biroq aylanma kapitalni qisqartirish har qanday sharoitda ham ijobiy 

natija bermaydi. Uning haddan tashqari kamayishi ishlab chiqarish uzluksizligi va joriy to‘lov 

qobiliyatiga salbiy ta’sir ko‘rsatishi mumkin. 

Belgiyalik iqtisodchi Mark Deloof (Marc Deloof) aylanma kapitalni boshqarish bilan 

korxona rentabelligi o‘rtasidagi bog‘liqlikni 1009 ta yirik korxonaning 1992–1996-yillardagi 

ma’lumotlari asosida tadqiq etgan. Olim debitorlik qarzlarini undirish va zaxiralarni saqlash 

muddatini qisqartirish rentabellikni oshirish imkonini berishini aniqlagan. Uning tadqiqotida pul 

mablag‘larining aylanish davri aylanma kapitalni boshqarish samaradorligini ifodalovchi asosiy 

ko‘rsatkichlardan biri sifatida qo‘llanilgan [2]. 

Sonia Baños-Caballero, Pedro J. García-Teruel va Pedro Martínez-Solano tadqiqotlarida 

esa aylanma kapitalga yo‘naltirilgan investitsiyalar bilan korxona faoliyati samaradorligi 

o‘rtasidagi bog‘liqlik boshqacha nuqtayi nazardan baholangan. Mualliflar ushbu bog‘liqlik 

teskari U shakliga ega ekanligini, ya’ni aylanma kapitalning muayyan maqbul darajasi 

mavjudligini aniqlagan. Bu darajadan ortiq mablag‘ jalb qilish qo‘shimcha moliyalashtirish 

xarajatlarini yuzaga keltirsa, uning yetishmasligi sotish imkoniyatlarining cheklanishiga sabab 

bo‘lishi mumkin [3]. 

Nihat Aktas, Ettore Croci va Dimitris Petmezas aylanma kapitalni boshqarishning korxona 

qiymati hamda investitsiya faoliyatiga ta’sirini o‘rgangan. Ularning tadqiqot natijalariga ko‘ra, 

aylanma kapitalning maqbul darajasiga yaqinlashgan korxonalarda operatsion va bozor 

ko‘rsatkichlari yaxshilanadi. Ayniqsa, aylanma mablag‘larda samarasiz band bo‘lib qolgan 

moliyaviy resurslarni bo‘shatish ularni yuqoriroq daromad keltiruvchi investitsiya 

yo‘nalishlariga safarbar etish imkonini yaratadi [4]. 

Ko‘rib chiqilgan tadqiqotlarda aylanma kapital samaradorligi asosan rentabellik, korxona 

qiymati va investitsiya imkoniyatlari orqali baholangan. Moliyaviy barqarorlik esa likvidlik, qisqa 

muddatli majburiyatlarni qoplash imkoniyati va moliyalashtirish manbalari o‘rtasidagi 

muvozanatni ham qamrab oladi. Ayniqsa, kimyo sanoatida xomashyo va tayyor mahsulot 

zaxiralarining hajmi, ishlab chiqarish siklining davomiyligi hamda debitorlik qarzlarining 

aylanish tezligi aylanma kapitalga bo‘lgan ehtiyojni belgilaydi. Shu sababli xorijiy tadqiqotlarda 

aniqlangan bog‘liqliklarni O‘zbekiston kimyo sanoati korxonalarining moliyaviy ko‘rsatkichlari 

asosida baholash, aylanma kapitalni boshqarish samaradorligi bilan moliyaviy barqarorlik 

o‘rtasidagi munosabatni aniqlash zarur. 

 

Tadqiqot metodologiyasi 

 Tadqiqotda kimyo sanoati korxonalarida aylanma kapitalni boshqarish 

samaradorligining moliyaviy barqarorlikka ta’sirini baholashda tizimli, qiyosiy va iqtisodiy-

statistik tahlil usullaridan foydalaniladi. Tadqiqotning axborot bazasini Dehqonobod kaliy zavodi 

AJning 2022–2024-yillardagi rasmiy moliyaviy hisobotlari tashkil etadi. Tahlil jarayonida 

aylanma aktivlar tarkibi, ishlab chiqarish zaxiralari, debitorlik va kreditorlik qarzlari hamda pul 

mablag‘larining o‘zgarish dinamikasi o‘rganiladi. Aylanma kapitaldan foydalanish 

samaradorligini baholashda joriy likvidlik koeffitsiyenti, sof aylanma kapital, zaxiralar 

aylanuvchanligi va pul mablag‘larining aylanish davri kabi ko‘rsatkichlarga e’tibor qaratiladi. 

Mazkur ko‘rsatkichlarni o‘zaro taqqoslash orqali aylanma mablag‘larning tarkibiy o‘zgarishlari, 

moliyaviy resurslardan foydalanishdagi mavjud muammolar va ularning korxona moliyaviy 

barqarorligiga ta’siri aniqlanib, aylanma kapitalni boshqarish samaradorligini oshirish 

yo‘nalishlari asoslanadi. 

 

Tahlil va natijalar 

 Kimyo sanoati korxonalarida moliyaviy barqarorlikni ta’minlash aylanma kapitalning 

hajmi bilangina emas, balki uning tarkibi, aylanish tezligi va joriy majburiyatlarni qoplash 

imkoniyatlari bilan ham bog‘liq. Ushbu tarmoqda ishlab chiqarish jarayonlarining murakkabligi, 

xomashyo va materiallarga bo‘lgan doimiy ehtiyoj hamda mahsulot tayyorlash siklining 

davomiyligi aylanma mablag‘lardan oqilona foydalanishni talab etadi. Ishlab chiqarish 

uzluksizligini saqlash uchun zarur zaxiralarni shakllantirish katta miqdordagi moliyaviy 

resurslarni jalb qilishni taqozo etadi. Biroq mablag‘larning ortiqcha qismi zaxiralar yoki 

debitorlik qarzlarida uzoq muddat band bo‘lib qolsa, ularning pul shakliga qaytishi sekinlashadi 

va korxonaning joriy majburiyatlarni bajarish imkoniyatlari cheklanishi mumkin. Aylanma 

aktivlarning ko‘payishi ham har doim moliyaviy holatning yaxshilanishini anglatmaydi. Muhimi, 

ushbu aktivlarning qanchalik tez aylanishi, tarkibida likvid mablag‘larning yetarli bo‘lishi va ular 

hisobidan qisqa muddatli majburiyatlarni o‘z vaqtida qoplash imkoniyatidir. Shu jihatdan 

aylanma kapitalni boshqarishda uning yetarliligini ta’minlash bilan birga, tarkibiy muvozanatini 

saqlash va moliyaviy resurslarning ishlab chiqarish hamda sotish jarayonlarida ortiqcha band 

bo‘lib qolishining oldini olish muhim ahamiyatga ega. 

Mazkur bog‘liqlikni amaliy jihatdan baholash maqsadida Dehqonobod kaliy zavodi 

AJning 2022–2024-yillardagi moliyaviy ko‘rsatkichlari tahlil qilindi. Ushbu korxona misolida 

aylanma kapital tarkibidagi o‘zgarishlarni o‘rganish ishlab chiqarish zaxiralari, debitorlik 

qarzlari va pul mablag‘lari o‘rtasidagi nisbatning moliyaviy barqarorlik bilan bog‘liqligini 

aniqlash imkonini beradi. Korxonaning rasmiy yillik hisobotlarida aks ettirilgan aylanma aktivlar, 

tovar-moddiy zaxiralar, debitorlik qarzlari va pul mablag‘larining dinamikasi moliyaviy 

resurslardan foydalanish holatini baholash uchun asos bo‘lib xizmat qiladi. Tahlil davomida 

ko‘rsatkichlarning nafaqat mutlaq qiymatlari, balki ularning yillar bo‘yicha o‘zgarish 

yo‘nalishlari va aylanma aktivlar tarkibidagi ulushlariga ham e’tibor qaratildi. Chunki ayrim 

aktivlar hajmining qisqarishi mablag‘lar aylanishi tezlashganini bildirishi mumkin bo‘lsa, boshqa 

holatlarda buxgalteriya balansining alohida moddalari o‘zgarishi bilan izohlanadi. Tahlil uchun 

2023-yilgi hisobotning davr boshiga va oxiriga tegishli ma’lumotlari hamda 2024-yilgi hisobot 

ko‘rsatkichlaridan foydalanildi [5,6]. Mazkur ma’lumotlarni o‘zaro taqqoslash orqali korxonada 

aylanma kapitalning shakllanishi, uning tarkibiy o‘zgarishlari va moliyaviy barqarorlikka ta’sir 

etishi mumkin bo‘lgan omillarni aniqlashga e’tibor qaratildi. 

 1-jadval. 

Dehqonobod kaliy zavodi AJ aylanma aktivlarining 2022–2024-yillardagi dinamikasi 

Ko‘rsatkichlar 2022 2023 2024 

Joriy aktivlar jami 2 192 174 886 2 185 384 686 534 017 423 

Tovar-moddiy zaxiralar 144 256 563 216 212 149 277 636 228 

Debitorlik qarzlari jami 1 769 677 449 1 955 719 438 243 979 346 

Pul mablag‘lari 277 791 421 12 767 510 12 392 385 

Xaridor va buyurtmachilarning 

qarzlari 
63 780 363 111 181 314 56 273 460 

Manba: Dehqonobod kaliy zavodi AJning 2023–2024-yillardagi rasmiy moliyaviy hisobotlari 

asosida muallif tomonidan tuzilgan 

1-jadval ma’lumotlaridan ko‘rinadiki, korxonaning joriy aktivlari 2022-yildagi 2 192 174 

886 birlikdan 2023-yilda 2 185 384 686 birlikka, 2024-yilda esa 534 017 423 birlikka kamaygan. 

Ayniqsa, 2024-yilda kuzatilgan keskin pasayish aylanma aktivlar tarkibida sezilarli o‘zgarish yuz 

berganini bildiradi. Biroq bu holatni korxonaning operatsion faoliyatida mablag‘lar qisqarib 



 “Moliyaviy texnologiyalar” ilmiy elektron jurnali                     
 

 “Moliyaviy texnologiyalar” ilmiy elektron jurnali           2-son     2026-yil    869 

ISSN: 2181-3965 

VOLUME 5 

ketgani bilan to‘liq izohlash mumkin emas. Chunki 2023-yil oxirida debitorlik qarzlari tarkibida 

ta’sischilarning ustav kapitaliga ulushlar bo‘yicha 1 604 353 918 birlik qarzi mavjud bo‘lgan. 

2024-yil oxirida mazkur ko‘rsatkich nolga tenglashgan. Demak, joriy aktivlarning kamayishida 

aynan ushbu balans moddasidagi o‘zgarish katta o‘rin tutgan. 

Shu bilan birga, tovar-moddiy zaxiralar hajmi tahlil qilingan davr davomida muntazam 

ko‘paygan. Ularning qiymati 2022-yildagi 144 256 563 birlikdan 2024-yilda 277 636 228 birlikka 

yetgan. Pul mablag‘larining 2022-yilga nisbatan keskin kamaygani esa aylanma kapital tarkibida 

likvid mablag‘lar ulushining pasayganini ko‘rsatadi. Ushbu o‘zgarishlar aylanma kapitalning 

umumiy qiymatidan tashqari uning alohida tarkibiy qismlarini ham baholash zarurligini 

tasdiqlaydi. 

1-rasm. 

Dehqonobod kaliy zavodi AJ aylanma aktivlari tarkibiy qismlarining o‘zgarish dinamikasi 

 
Manba: muallif tomonidan korxonaning rasmiy moliyaviy hisobotlari asosida 

shakllantirilgan 

1-rasmda Dehqonobod kaliy zavodi AJning joriy aktivlari va debitorlik qarzlari dinamikasi 

o‘zaro yaqin yo‘nalishda o‘zgargani kuzatiladi. Xususan, 2022–2023-yillarda joriy aktivlarning 

umumiy hajmi deyarli barqaror saqlangan bo‘lsa-da, ularning tarkibida debitorlik qarzlari ulushi 

ortgan. 2024-yilda esa har ikkala ko‘rsatkich keskin kamaygan. Bu holat debitorlik qarzlarining 

korxona aylanma aktivlari tarkibida salmoqli o‘rin egallaganini ko‘rsatadi. Biroq mazkur 

pasayishni faqat qarzlarni undirish samaradorligining oshishi bilan izohlash to‘g‘ri emas. Chunki 

debitorlik qarzlari tarkibida xaridorlarning mahsulot va xizmatlar uchun qarzlaridan tashqari 

boshqa turdagi qarzdorliklar ham mavjud. Jumladan, ta’sischilarning ustav kapitaliga ulushlar 

bo‘yicha qarzlaridagi o‘zgarish umumiy debitorlik qarzlari hajmiga sezilarli ta’sir ko‘rsatgan. 

Shu bilan birga, joriy aktivlar va debitorlik qarzlari kamaygan bir paytda tovar-moddiy 

zaxiralarning o‘sishi aylanma kapital tarkibida muayyan nomutanosiblik yuzaga kelganini 

ko‘rsatadi. Zaxiralar ishlab chiqarish faoliyatini davom ettirish uchun zarur bo‘lsa-da, ularni 

qisqa muddatda pul mablag‘lariga aylantirish har doim ham oson emas[7]. Ayniqsa, tayyor 

mahsulotlarning sotilishi kechikkan yoki xomashyo zaxiralari ishlab chiqarish ehtiyojidan ortiq 

shakllangan sharoitda mablag‘larning aylanish muddati uzayishi mumkin. Shu sababli 

korxonaning moliyaviy holatini faqat joriy aktivlar hajmiga qarab baholash yetarli emas. 

Ularning tarkibi, likvidlik darajasi va pul mablag‘lariga aylanish imkoniyatlarini ham hisobga 

olish zarur. 

Aylanma kapital tarkibida zaxiralarning ortishi kimyo sanoati korxonalari uchun alohida 

e’tiborga loyiq. Ushbu tarmoqda ishlab chiqarish jarayonining texnologik xususiyatlari, 

xomashyo yetkazib berish muddatlari va mahsulot tayyorlash bosqichlarining o‘zaro bog‘liqligi 

muayyan miqdorda zaxiralar saqlashni talab qiladi. Xomashyo va materiallarning yetishmasligi 

ishlab chiqarish uzluksizligiga salbiy ta’sir ko‘rsatishi mumkin. Biroq zaxiralarni iqtisodiy 

jihatdan asoslanmagan holda ko‘paytirish ham korxona uchun maqbul emas. Bunday sharoitda 

moliyaviy resurslarning ma’lum qismi uzoq muddat zaxiralarda band bo‘lib qoladi, saqlash 

xarajatlari ortadi va qo‘shimcha moliyalashtirishga ehtiyoj yuzaga kelishi mumkin[8]. Ayniqsa, 

tayyor mahsulot qoldiqlarining ko‘payishi ishlab chiqarish hajmi bilan sotish imkoniyatlari 

o‘rtasidagi muvozanatni baholash zarurligini ko‘rsatadi. Mahsulot zaxiralarining ortishi ayrim 

hollarda kelgusidagi sotuvlar uchun oldindan shakllantirilgan zahiralar bilan bog‘liq bo‘lsa, 

boshqa holatlarda realizatsiya jarayonining sekinlashganini anglatishi mumkin. Ushbu omillarni 

farqlash uchun zaxiralar hajmini sotishdan olingan tushum, mahsulot tannarxi va ishlab chiqarish 

ko‘rsatkichlari bilan taqqoslash lozim. Shu jihatdan Dehqonobod kaliy zavodi AJning 2023–2024-

yillardagi tovar-moddiy zaxiralari tarkibini alohida tahlil qilish ularning qaysi qismlari hisobiga 

o‘sish yuz berganini aniqlash hamda aylanma kapitalni boshqarish samaradorligini oshirish 

yo‘nalishlarini belgilash imkonini beradi. 

2-jadval. 

Dehqonobod kaliy zavodi AJ tovar-moddiy zaxiralari tarkibining o‘zgarishi 

Ko‘rsatkichlar 2023 2024 

Ishlab chiqarish zaxiralari 85 898 754 117 270 646 

Tugallanmagan ishlab chiqarish 732 993 1 109 246 

Tayyor mahsulot 129 580 402 159 256 336 

Tovar-moddiy zaxiralar jami 216 212 149 277 636 228 

Manba: Dehqonobod kaliy zavodi AJning 2024-yilgi moliyaviy hisoboti 

2-jadval natijalariga ko‘ra, korxonada tovar-moddiy zaxiralar 2024-yilda oldingi yilga 

nisbatan 28,4 foizga oshgan. Jumladan, ishlab chiqarish zaxiralari 36,5 foizga, tayyor mahsulot 

hajmi esa 22,9 foizga ko‘paygan. Zaxiralar tarkibida tayyor mahsulotning salmoqli o‘rin egallashi 

ularning sotilish tezligini nazorat qilish zarurligini ko‘rsatadi. Chunki ishlab chiqarilgan 

mahsulotning omborlarda uzoq muddat saqlanishi moliyaviy resurslarning navbatdagi ishlab 

chiqarish sikliga qaytishini sekinlashtiradi. 

2-rasm.  

Dehqonobod kaliy zavodi AJ tovar-moddiy zaxiralari tarkibining 2023–2024-yillardagi 

o‘zgarishi 

 
Manba: muallif tomonidan korxonaning 2024-yilgi yillik hisoboti asosida shakllantirilgan 

2-rasmda ishlab chiqarish zaxiralari bilan tayyor mahsulot qoldiqlari bir vaqtda ortib 

borgani aks etgan. Bu holat korxonada zaxiralarni rejalashtirish va mahsulot sotish jarayonlarini 

o‘zaro muvofiqlashtirish masalasiga e’tibor qaratish kerakligini bildiradi. Biroq zaxiralar 

qiymatining o‘sishi avtomatik ravishda ortiqcha mahsulot to‘planib qolganini anglatmaydi. 

Buning uchun ishlab chiqarish hajmi, mahsulot tannarxi va zaxiralar aylanish muddatini ham 

hisobga olish lozim. 

Aylanma kapitaldan foydalanish samaradorligini baholashda uning tarkibiy tuzilishi bilan 

bir qatorda korxonaning joriy majburiyatlarini o‘z vaqtida qoplash imkoniyatlarini ham o‘rganish 

zarur. Chunki aylanma aktivlarning yuqori hajmda shakllanishi har doim ham korxonaning 

moliyaviy barqarorligi mustahkam ekanligini anglatmaydi[9]. Ayniqsa, aktivlarning asosiy qismi 

ishlab chiqarish zaxiralari, tayyor mahsulotlar va debitorlik qarzlarida jamlangan sharoitda joriy 

likvidlik koeffitsiyenti yuqori bo‘lishiga qaramay, korxona kundalik to‘lovlarni amalga oshirishda 

muayyan qiyinchiliklarga duch kelishi mumkin. Bunday vaziyatda debitorlik qarzlarining o‘z 

vaqtida undirilmasligi yoki tayyor mahsulotlarning sotilishi kechikishi pul mablag‘lari tushumini 

sekinlashtirib, qisqa muddatli majburiyatlarni bajarish imkoniyatlarini cheklaydi. Shu bilan 

birga, kreditorlik qarzlarining ortishi ayrim hollarda qo‘shimcha moliyalashtirish manbai 

vazifasini bajarsa-da, ularning to‘lov muddatlari bilan pul tushumlari o‘rtasida nomutanosiblik 

yuzaga kelishi moliyaviy xavflarni kuchaytirishi mumkin[10]. Kimyo sanoati korxonalarida ishlab 

chiqarish jarayonining uzluksizligini ta’minlash uchun xomashyo xaridlari, energiya xarajatlari 

va boshqa joriy to‘lovlarni muntazam moliyalashtirish talab etilishi ushbu masalaning 

ahamiyatini yanada oshiradi. Shu sababli aylanma kapitalni boshqarishda joriy aktivlar va 

majburiyatlarning mutlaq hajmidan tashqari ularning o‘zaro nisbati, pul mablag‘larining 

yetarliligi hamda sotishdan tushgan daromadlarning o‘zgarish dinamikasini birgalikda tahlil 

qilish muhim hisoblanadi. Mazkur jihatlarni hisobga olgan holda Dehqonobod kaliy zavodi 

AJning joriy majburiyatlari, pul mablag‘lari va mahsulot sotishdan olingan sof tushumi 

o‘rtasidagi nisbatlar alohida baholandi. Bu esa korxonada aylanma kapitalning joriy to‘lov 

qobiliyatiga ta’sirini aniqlash, moliyaviy resurslardan foydalanishdagi mavjud 

nomutanosibliklarni baholash hamda moliyaviy barqarorlikni mustahkamlash imkoniyatlarini 

ko‘rib chiqish uchun asos bo‘lib xizmat qiladi[11]. 

3-jadval.  

Dehqonobod kaliy zavodi AJning moliyaviy barqarorlikka ta’sir etuvchi ko‘rsatkichlari 

Ko‘rsatkichlar 2023 2024 

Joriy aktivlar 2 185 384 686 534 017 423 

Joriy majburiyatlar 140 697 258 59 199 418 

Joriy kreditorlik qarzlari jami 140 697 258 59 199 418 

Mahsulot sotishdan sof tushum 696 482 923 707 732 069 

Mol yetkazib beruvchilar va pudratchilarga qarz 14 714 619 26 503 858 

Manba: Dehqonobod kaliy zavodi AJning 2024-yilgi yillik moliyaviy hisoboti. 

3-jadval ma’lumotlari korxonaning joriy majburiyatlari 2024-yilda 57,9 foizga 

qisqarganini ko‘rsatadi. Shu davrda mahsulot sotishdan sof tushum 1,6 foizga oshgan. Demak, 

sotishdan olingan tushumning nisbatan barqaror saqlanishi joriy aktivlar hajmining keskin 

kamayishi bilan bir vaqtda yuz bergan. Bu ikki ko‘rsatkichning turlicha yo‘nalishda o‘zgarishi 

moliyaviy barqarorlikni baholashda aktivlar tarkibini chuqurroq o‘rganish zarurligini bildiradi. 

Korxonaning mol yetkazib beruvchilar va pudratchilar oldidagi qarzlari esa 2023-yildagi 

14 714 619 birlikdan 2024-yilda 26 503 858 birlikka oshgan. Bunday o‘sish yetkazib beruvchilar 

bilan hisob-kitob qilish shartlari o‘zgargani yoki xarid hajmining ortishi bilan bog‘liq bo‘lishi 

mumkin. Biroq mavjud ma’lumotlar ushbu sabablarning qaysi biri ustun bo‘lganini aniqlash 

uchun yetarli emas. Shuning uchun kreditorlik qarzlarini boshqarishda ularning umumiy 

hajmidan tashqari to‘lov muddatlari va qarzlarning tarkibiy tuzilishiga ham e’tibor qaratish 

lozim. 

Korxona moliyaviy barqarorligining ayrim jihatlarini aniqlashtirish uchun joriy likvidlik, 

sof aylanma kapital va mutlaq likvidlik ko‘rsatkichlari hisoblandi. Bunda joriy likvidlik 

koeffitsiyenti joriy aktivlarning joriy majburiyatlarga nisbati, mutlaq likvidlik koeffitsiyenti pul 

mablag‘larining joriy majburiyatlarga nisbati, sof aylanma kapital esa joriy aktivlar va joriy 

majburiyatlar o‘rtasidagi farq sifatida olindi[12]. 

4-jadval. 

Dehqonobod kaliy zavodi AJning aylanma kapital va likvidlik ko‘rsatkichlari 

Ko‘rsatkichlar 2022 2023 2024 

Joriy likvidlik koeffitsiyenti 70,20 15,53 9,02 

Mutlaq likvidlik koeffitsiyenti 8,90 0,09 0,21 

Sof aylanma kapital 2 160 947 146 2 044 687 428 474 818 005 

Zaxiralarning joriy aktivlardagi 

ulushi, % 
6,58 9,89 51,99 

Manba: muallif tomonidan 2023–2024-yillardagi moliyaviy hisobotlar asosida 

hisoblangan. 

Hisob-kitoblarga ko‘ra, korxonaning joriy likvidlik koeffitsiyenti 2022-yildagi 70,20 dan 

2024-yilda 9,02 gacha pasaygan. Shunga qaramay, joriy aktivlar joriy majburiyatlardan sezilarli 

darajada yuqori bo‘lib qolgan. Biroq koeffitsiyentning avvalgi yillardagi favqulodda yuqori 

qiymatlariga debitorlik qarzlari, xususan, ta’sischilarning ustav kapitaliga ulushlar bo‘yicha qarzi 

katta ta’sir ko‘rsatgan. Shu sababli yuqori joriy likvidlik korxonaning barcha majburiyatlarini pul 

mablag‘lari hisobidan darhol qoplash imkoniyati mavjudligini anglatmaydi. 

Mutlaq likvidlik koeffitsiyentidagi o‘zgarishlar bu fikrni yanada aniqlashtiradi. Mazkur 

ko‘rsatkich 2022-yilda 8,90 ni tashkil etgan bo‘lsa, 2023-yilda 0,09 gacha kamaygan, 2024-yilda 

esa 0,21 ga yetgan. Demak, 2024-yilda korxonaning pul mablag‘lari joriy majburiyatlarining 

taxminan 21 foiziga teng bo‘lgan. Bu holat umumiy joriy aktivlar bilan bevosita foydalanish 

mumkin bo‘lgan pul resurslari o‘rtasidagi tafovutni ko‘rsatadi. 

Sof aylanma kapital ham tahlil davrida kamaygan. Uning 2024-yildagi qiymati 474 818 

005 birlikni tashkil etgan. Shu bilan birga, tovar-moddiy zaxiralarning joriy aktivlar tarkibidagi 

ulushi 2022-yildagi 6,58 foizdan 2024-yilda 51,99 foizgacha oshgan. Mazkur o‘zgarish aylanma 

kapital tarkibida ishlab chiqarish zaxiralari va tayyor mahsulotning nisbiy ahamiyati kuchayganini 

ko‘rsatadi. 

Tahlil natijalaridan kelib chiqib, kimyo sanoati korxonalarida aylanma kapitalni 

boshqarishni takomillashtirish bir nechta o‘zaro bog‘liq yo‘nalishda olib borilishi lozim. Avvalo, 

xomashyo va tayyor mahsulot zaxiralarini ishlab chiqarish hamda sotish hajmlariga mos ravishda 

rejalashtirish zarur. Debitorlik qarzlarini boshqarishda esa xaridorlarning to‘lov intizomini 

baholash, shartnomalarda to‘lov muddatlarini aniq belgilash va qarzlarning yuzaga kelish 

sabablarini muntazam tahlil qilish maqsadga muvofiq. Shuningdek, pul tushumlari bilan joriy 

majburiyatlarni qaytarish muddatlarini o‘zaro muvofiqlashtirish korxonaning qisqa muddatli 

to‘lov qobiliyatini saqlashga xizmat qiladi[13]. 

O‘rganilgan ko‘rsatkichlar aylanma kapitalning maqbul hajmini belgilashda yagona 

moliyaviy koeffitsiyentga tayanish yetarli emasligini ko‘rsatadi. Joriy aktivlarning ko‘payishi 

moliyaviy barqarorlikni mustahkamlashi mumkin, lekin ushbu o‘sish asosan sekin aylanadigan 

zaxiralar yoki undirilishi kechikayotgan qarzlar hisobiga yuz bersa, kutilgan natijaga 

erishilmaydi[14]. Shu sababli kimyo sanoati korxonalari uchun aylanma kapitalni boshqarish 

tizimida likvidlik, zaxiralar aylanuvchanligi, pul oqimlari va qisqa muddatli majburiyatlar 

o‘rtasidagi muvozanatni ta’minlash ustuvor ahamiyatga ega. 

Xulosa  

Dehqonobod kaliy zavodi AJning 2022–2024-yillardagi moliyaviy ko‘rsatkichlari tahlili 

aylanma kapital tarkibida sezilarli o‘zgarishlar yuz berganini ko‘rsatdi. Xususan, joriy aktivlar va 

debitorlik qarzlari hajmi keskin kamaygan bo‘lsa, tovar-moddiy zaxiralar muntazam ortib borgan. 

Joriy aktivlarning qisqarishiga ta’sischilarning ustav kapitaliga ulushlar bo‘yicha qarzi nolga 

tushgani katta ta’sir ko‘rsatgan. Shu sababli mazkur o‘zgarishni korxona operatsion faoliyati 

samaradorligining pasayishi yoki ortishi bilan bevosita bog‘lash to‘g‘ri emas. 

Tadqiqot natijalariga asoslanib, kimyo sanoati korxonalarida aylanma kapitalni boshqarish 

samaradorligini oshirish uchun zaxiralar hajmini ishlab chiqarish ehtiyojlariga moslashtirish, 

tayyor mahsulotlarning omborlarda saqlanish muddatini nazorat qilish, debitorlik qarzlarini 

undirish jarayonini takomillashtirish va pul mablag‘lari harakatini joriy majburiyatlarning to‘lov 

muddatlari bilan muvofiqlashtirish taklif etiladi. Bunda aylanma kapitalning umumiy qiymatini 

oshirishdan ko‘ra, uning tarkibini maqbullashtirish va mablag‘larning pul shakliga qaytish 

tezligini ta’minlash muhimroqdir. 

Kimyo sanoati korxonalarida moliyaviy barqarorlikni mustahkamlash uchun joriy likvidlik 

koeffitsiyentini sof aylanma kapital, mutlaq likvidlik va zaxiralar aylanuvchanligi bilan birgalikda 

baholash maqsadga muvofiq. Bunday yondashuv aylanma mablag‘lar tarkibidagi 

nomutanosibliklarni aniqlash, moliyaviy resurslarga bo‘lgan ehtiyojni oldindan baholash va 

boshqaruv qarorlarining asoslanganligini oshirish imkonini beradi. 

Shunday qilib, aylanma kapitalni samarali boshqarish korxonaning faqat joriy to‘lov 

qobiliyatini saqlash bilan cheklanmaydi. U ishlab chiqarish uzluksizligi, moliyaviy resurslarning 

oqilona taqsimlanishi va uzoq muddatli moliyaviy barqarorlikni ta’minlash bilan ham uzviy 

bog‘liq. Shu bilan birga, ushbu tadqiqot natijalari bitta korxonaning uch yillik ma’lumotlariga 

asoslangani sababli, xulosalarni boshqa kimyo sanoati korxonalariga tatbiq etishda qo‘shimcha 

qiyosiy tahlil talab etiladi. 

